“Калядкі – добрыя святкі”
(фальклорнае свята)

Мэта: садзейнічаць адраджэнню нацыянальнай культуры, далучэнню вучняў да каранёў і вытокаў беларускага народа
Задачы:
· выхоўваць павагу, цікавасць да народных свят праз знаёмства са святам Каляды і асаблівасцямі калядавання;
· фарміраваць у вучняў зацікаўленыя адносіны да беларускай культуры, спрадвечных традыцый беларусаў, народнай спадчыны;
· звярнуць ўвагу школьнікаў на багацце беларускага фальклору;
· паглыбіць веды пра беларускія народныя песні, прымаўкі і прыказкі, загадкі;
· выхоўваць павагу і любоў да народных традыцый, да роднай мовы;
· стварыць умовы для фарміравання ў вучняў пачуцця нацыянальнай годнасці
Форма правядзення: фальклорнае свята - беларускія вячоркі

Месца правядзення: актавая зала школы

Абсталяванне: макет вясковай хаты, пасярэдзіне залы стол, засланы саматканым абрусам;  на стале –  беларускія нацыянальныя стравы; сена пад абрусам; саматканыя дываны, фіранкі і ручнікі з вышыўкай і г.д.; аўдыёзапісы песень і танцаў; рэквізіт для гульняў
Падрыхтоўчая работа: 
1. Пазнаёміць вучняў з гісторыяй свята Каляды.
2. Наведаць з вучнямі гісторыка-краязнаўчы музей, Цэнтр народных рамёстваў.

3. Разам з вучнямі вырабіць Калядную Зорку, маскі калядных персанажаў : Казы, Мядзведзя,  Цыгана і Цыганкі.
4. Развучыць калядныя песні.
5. Распрацаваць сцэнарый свята, размеркаваць ролі і развучыць іх.
6. Развучыць народныя гульні і танцы.
7. Арганізаваць выставу “Народныя промыслы Беларусі”.

Ход мерапрыемства:
Месца дзеяння – вясковая хата. У хаце стаіць печ,  ложак, засланы саматканым пакрывалам, над якiм вiсiць прыгожы самаробны дыван, прасніца, да столі падвешаны саламяны павук. Па цэнтры – стол, пакрыты сенам, а зверху – абрусам. На ім прысмакі і ласункі: хлеб-соль,  чыгун з куцёй, збанок або гляк з квасам, міса з блінцамі, абаранкамі, цукеркі, самавар. Хата ўпрыгожана ў нацыянальным стылi прадметамі побыту і культуры: ручнікi з беларускiм арнаментам, вышыўка, керамічны посуд, вырабы з гліны і саломкі.
Гучыць вясёлая беларуская народная  музыка. Выходзяць дзеці ў нацыянальных касцюмах: дзяўчынкі апрануты ў хусткі і фартухі, у хлопчыкаў манішкі з вышыўкай. 
1 вучань:

Сёння ў нашай хаце свята!

I гасцей як тут багата! 

Усіх на свята запрашаем 

I сардэчна вас вітаем —

I дарослых, і дзяцей,

I шаноўных усіх гасцей.

2 вучань:            
 І як кажуць нашы людзі: 
Хай вам даспадобы будуць 
Жарты, песні, смех! 
Бо без песні, хоць ты трэсні, 
Без гармоніка й дуды 
Ходзяць ногі не туды.

3 вучань:            
Шанаванне добрым людзям, 
Хай вам радасці прыбудзе!
Хлопцы, дзеўкі, мамы, таты!

Запрашаем вас на свята!
4 вучань:            
Запрашаем на Калядкі,
даражэнькія сябры!
Паспытайце, калі ласка,
Беларускія бліны.
5 вучань:            
Вас гасціннасцю вітаем,
Запрашаем, запрашаем,
Паважаныя сябры!
На Калядкі ўсе сюды!
6 вучань:            
Казу добра сустракай –
будзе добры ўраджай!
7 вучань:            
Вясёлыя Калядкі – да нашай хаткі!
8 вучань:            
Песні, танцы харашы – весяліся ад душы.
9 вучань:                   
У гульнях вы ўдзел прымайце, ды ў плясках не зявайце.
Гучыць беларуская народная мелодыя, дзеці адходзяць са сцэны. На сцэне з’яўляецца гаспадыня. Яна падмятае падлогу і спявае беларускую народную песню "Чаму ж мне ня пець...". 
Песня "Чаму ж мне ня пець...". 

Чаму ж мне ня пець, чаму ж не гудзець, 
Калі ў маёй хатачцы парадак ідзець, 
Дык чаму ж мне ня пець, дык чаму ж не гудзець, 
Мушка на вакенцы ў цымбалкі б’ець, 

Дык чаму ж мне ня пець, дык  чаму ж не гудзець –  
Павучок на сценцы кросенцы снуець, 
Дык чаму ж мне ня пець, дык  чаму ж не гудзець – 
Парсючок пад лаўкай бульбачку грызець,  
Дык чаму ж мне ня пець, дык чаму ж не гудзець, 
Петушок на сметнічку зерняткі дзяўбець,

Дык чаму ж мне ня пець, дык  чаму ж не гудзець –  
Дзіцятка ў калысцы як бычок равець, 
Дык чаму ж мне ня пець, дык  чаму ж не гудзець –  
Калі ў маю хатаньку дожджычак ідзець, 
Дык чаму ж мне ня пець, дык  чаму ж не гудзець –  
Хлопчычак на печы прусакоў таўчэць,
Дык чаму ж мне ня пець, дык  чаму ж не гудзець –  
Калі ў маёй хатачцы парадак ідзець. 

(Уваходзіць гаспадар.)
Гаспадар: Жонка! 

Гаспадыня: Ой!

Гаспадар: Жонка, а жонка! Нешта ў нашай хаце сёння дужа горача.

Гаспадыня: Дык я ж тры дні ў печы паліла, пякла, варыла, смажыла, хачу, каб калядоўшчыкі зайшлі, нашай хаты не міналі. Ой, стамілася я з усім гэтым. (да залы)Жывём мы з мужам небагата: ёсць у нас пяць авечак, кароўка і бычок, чатыры свінкі, парсючок, куры, гусі, качаняты і адзін певень чубаты.

Гаспадар: Вось я саломы  на стол прынёс, гатуй, жонка, абрус. (Кладзе салому на стол.) А ты часам  не ведаеш, навошта гэта на Каляды салому на стол пад абрус кладуць?
Гаспадыня: (пачула пытанне і падыходзіць бліжэй) Я то ведаю. А як жа інакш? Без сена ці саломы  Каляду сустракаць нельга. Ці праўда то, ці не, але людзі здаўна гавораць: чым даўжэйшая пугава, тым лепшы ўраджай будзе. Здаўна так рабілі і дзяды, і прадзеды, і бацькі нашы. (Гаспадыня засцілае стол абрусам і ставіць розныя стравы). А я вось блінкоў напякла, кашы наварыла, кваску, кісяльку. Сядай, стары,  за стол! (Гаспадыня і гаспадар уладкоўваюцца за сталом).
Гаспадар: (выцягвае з-пад абруса саломіну). Зараз я, мая ты даражэнькая, паваражу, ці будзе ў нас у гэтым годзе добры лён. (Пачынае выцягваць з-пад абруса сянінкі.)О, які добры ўраджай будзе ў нас сёлета! Жонка, паглядзі, якую я доўгую саломіну выцягнуў.
Гаспадыня: Дзякуй Богу!
Гаспадыня: (Бярэ першую лыжку і  нясе да акна)
Мароз, мароз, хадзі куццю есці!
Улетку не бывай, 
Па межах не хадзі, 
Яры не губі.
Гаспадар: (Стукае лыжкай па сцяне). 
Ты, Мароз-Чырвоны нос, 
пшаніцу і грэчку не памарозь.
Гарбузам, гуркам, расадзе 
будзе лета вельмі рада.

Гаспадыня:Стары, а стары! Ці бачыш ты мяне?

Гаспадар: Не, не бачу.

Гаспадыня: А каб ты сапраўды не бачыў за стагамі, за вазамі, за снапамі свету.

Гаспадар: А ты, жонка, ці бачыш мяне?

Гаспадыня:  Не, не, не бачу.

Гаспадар: Каб жа ты не бачыла за агуркамі, за гарбузамі, за капустай, за буракамі белага свету.  (Гаспадыня хапае качаргу і пачынае лупцаваць гаспадара. Той кідаецца на лаўку і  гаворыць).
Гаспадар: Каб твае снапы  так хутка падалі на ніве!
Гаспадыня: Каб твае словы ды праўдаю сталі!
Гаспадар: Паглядзі, жонка, у акно, ці ёсць на небе зоркі, ці многа іх?
Гаспадыня:(Глядзіць у акно).Ой, дзядулька ты мой, неба ўсё ўсыпана зоркамі.

Гаспадар: От добра, гэта азначае, што летам будзе вельмі шмат грыбоў.
Гаспадыня:А вось, калі апоўдні пасыплецца град, то будзе ўмалотны гарох.
Гаспадар: А калі будзе ісці густы снег- дык будуць раіцца пчолы, а ёсць пчолы - дык будзе многа мёду.

         (Садзяцца вячэраць).

Гаспадар: Ты ж, баба,сёння не мый лыжак, а звяжы іх суконнай ніткай і пакінь на стале, каб авечкі не адбіваліся ад дому.
Гаспадыня: Ты ж,  дзед, занясеш ў хлеў сена, на якім стаіць чыгун з куццёю, і дасі карове і авечкам, ды не забудзь сыпнуць снегу ў вочы свінням, каб не лазілі ў шкоду. 

(Гаспадар   збіраецца выходзіць. Разам з гаспадыняй спяваюць беларускую народную песню "Каляды, калядкі"”.
Каляды, Калядкі,

Везлі бліны і аладкі!

У маляваным вазочку,

На вараненькім канёчку!

         (У гаспадыні падае з рук  лыжка драўляная).

Гаспадыня: Ой, нешта лыжкі пападалі. Мусіць, госцікі да нас прыйдуць.


(Чуецца стук у дзверы. У “хату” з песняй "На новае лета" ўваходзяць калядоўшчыкі”.

На новае лета
Хай родзіцца жыта! 
Прыпеў:
Шчодры вечар, 
Багаты вечар.
Жыта, пшаніца, 
Усяка пашніца. 
Прыпеў.
Жадаем табе, 
Слаўны гаспадару... 
Прыпеў.
Піва варыці, 
Сыноў жаніці. 
Прыпеў.
Пасаг збіраці,
Дачок выдаваці. 
Прыпеў.

Залезь на баляску
I дастань каўбаску.
Прыпеў.
Стань на драбінку, 
Дастань саланінку.
Прыпеў.

Кошык маку
Да таго прысмаку. 
Прыпеў.
1 калядоўшчык:  Вечар добры, людцы родныя! 

Гаспадар  і  гаспадыня: Добры вечар, добры вечар!

2 калядоўшчык: Ці дома гаспадар?

Гаспадар: Дома, дома, каўбасу з печы дастае.

3 калядоўшчык: А ці дома гаспадыня?

Гаспадыня: Дома, дома, сталы прыбірае.

4 калядоўшчык:    
Добры вечар таму,

Хто ў гэтым даму. 
Нам не хочацца чакаць —

Загадай калядаваць.

Гаспадар і гаспадыня. Калядуйце, любыя, калядуйце, даражэнькія.

           (Калядоўшчыкі спяваюць песню "Добры вечар, шчодры вечар").
Добры вечар, шчодры вечар, 
Усім людзям на ўвесь вечар!
А ці дома пані твая? 
А я бачу, яна дома. 
Яна дома не гуляе, 
Піражочкі рашчыняе! 
А ці дома пан гаспадар? 
А я бачу, што ён дома, 
Што ён дома, не гуляе, 
Чалядоньку даглядае! 
На ём шуба шубалёва, 
Прачаплёна каліточка. 
А ў калітцы, у той новай 
Усім гасцям па залатому. 
Добры вечар, шчодры вечар, 
Усім людзям на ўвесь вечар!
1  калядоўшчык: Мы віншуем вас са святам, шчасця вам, усяго багата.

2 калядоўшчык: Каб была ў вас пшаніца, як прыгожая дзявіца.

3 калядоўшчык: Каб добрыя былі каровы, а вы былі здаровы.

4 калядоўшчык: Каб вяліся ў вас цялушкі, кураняты, свінні, птушкі.

1 калядоўшчык: Каб козы мэкалі, а бараны бекалі.

2 калядоўшчык: Каб капуста ўрадзіла ўсім людзям на дзіва.

3 калядоўшчык: Шчодрага вам лета, багатага хлеба.

Калядоўшчыкі (разам). 
Сто год жывіце, дзетак расціце. 
Мы прыйшлі спяваці, шчасця вам жадаці. 
Добры вечар, шчодры вечар!
Гаспадар і гаспадыня: Дзякуем, дзякуем! 

1 калядоўшчык: Мы прыйшлі да вас з казою шэраю, вясёлаю. Гэй-га, каза, гэй-га, шэра!

Ну-ка, козачка, павярніся,
Усім нам пакажыся.

      (Выходзіць Каза і важна ходзіць па сцэне). 

2 калядоўшчык:   Дзе рожкі дзела?
Каза:На соль праела. 

3 калядоўшчык:
Лезь, каза, на печ,

Пакажы чапец.

Лезь, каза, на пол,

Пакажы хахол. 

Каза (кажа і адначасова паказвае):
Дзе каза ходзіць, там жыта родзіць.
Дзе каза рогам, там жыта стогам.
Дзе каза хвастом, там жыта кустом.
Дзе каза нагой, там жыта капой.

        (Калядоўшчыкі ўтвараюць кола. У цэнтры знаходзіцца каза. Калядоўшчыкі ходзяць і спяваюць песню "Го-го-го, каза").

Го-го-го, каза, го-го-го, шэра! 
Дзе ты хадзіла? Дзе ты блудзіла?

-А я хадзіла, а я блудзіла 
Па цёмных лясах, шырокіх лугах. 
А ў ляску, ляску на жоўтым пяску 
Я стамілася, павалілася.

 (Каза падае на бок і робіць выгляд, што памірае).

Гаспадыня: Ай, ай, памерла каза. Божа ж мой!
1 калядоўшчык: У нас каза вучоная, любіць пачастункі, хоча падарункі.

Гаспадыня: Зараз, зараз. Так добра яна спявала, зарабіла пачастункі.

2 калядоўшчык: Каб каза ўстала, трэба даць ёй кусок сала!

3 калядоўшчык: А на кожны ражок павесіць піражок.

4  калядоўшчык: Паўмеркі жыта, каб каза была сыта.

1 калядоўшчык: Паўмеркі аўса, каб каза расла.

Гаспадыня: 
Вось табе, каза, на правы рог -
Вялікі пірог!

На другі рог — два кальца каўбасы.
А на хвасточак — сала кусочак. 

          (Каза падымаецца, матае галавой, дзякуе). 

1калядоўшчык: 
Ну, каза, закладай рогі
Ды падбірай ногі, 

3 хаты выхадзі, 

Бяду вывадзі, 
Хай уцячэ хутчэй 
Ад людскіх вачэй 
I ў гэтым дому 
Не шкодзіць нікому.

            (Каза робіць выгляд, што выносіць з хаты ліха).

2 калядоўшчык:

Мы хадзілі, гулялі, калядавалі, 

Прыйшлі, прыгулялі к гаспадарчаму сталу, 
Гаспадар наш, бацюшка, 

Пачастуй гасцей. 

3 калядоўшчык: 
3 клеці рэшатам,
3 печы — пірагом. 
Падай каўбасу — 
У зубах панясу. 

Гаспадар: 
Але за што вас частаваць?
Трэба песню заспяваць.

                   (Калядоўшчыкі спяваюць песню "Ой, калядачкі").

Ой, калядачкі, бліны-ладачкі.

Ой, люлі, люлі, люлі, бліны-ладачкі.

Ой, калядачкі, вы хутчэй, хутчэй.

Ой, люлі, люлі, люлі, вы хутчэй, хутчэй.

Напячом бліноў мы з драджэй, з драджэй.

Ой, люлі, люлі, люлі, мы з драджэй, з драджэй.

А калядныя бліны ладныя,

Ой, люлі, люлі, люлі, бліны ладныя.

Ой, калядачкі, вы вярніцеся,

Ой, люлі, люлі, люлі, вы вярніцеся.

На нас, міленькіх, агляніцеся. 

Мы калядачкам наравіць будзем. 

Ой, люлі, люлі, люлі, наравіць будзем. 

Ой, на ігрышчы ўсе мы хадзіць будзем. 

Ой, люлі, люлі, люлі, ды хадзіць будзем. 

Калядоўшчыкі: (па чарзе цягнуць гаспадыню за падол). 
Я ў цябе, цётухна, каўбасу чую! 
Дай, цётухна, каўбасу, бо я хату растрасу. 
Дай, цётка, пірог, я пайду за парог. 
Вазьмі нажа вострага, 
Адрэж сала тоўстага.
Гаспадыня: Не, не дам. Мала спявалі, мала скакалі. 

4 калядоўшчык: Можна і паскакаць. 
Ну-ка, рэзні, гарманіст, залатыя пальчыкі! 
Каб у скок пусціліся дзевачкі і мальчыкі!
3 калядоўшчык: 
Як музыкi заiграюць,
Ногi самi рвуцца ў пляс.
Ай да туры – растатуры,
Беларускай мы натуры.
 Гаспадар: 
Сёння тут на нашым свяце 

Трэба добра паскакаці!

Свята, свята Каляда, 
Весялей цябе няма.

        (Усе танцуюць "Польку").

Гаспадыня: Вось дык танцоры, вось дык малайцы! Пасядзіце ў нас, пачастуйцеся. Усё ў нас ёсць — і квас, і каўбаска. 

(Кладзе калядоўшчыкам розныя прысмакі ў торбу. Калядоўшчыкі садзяцца за стол, частуюцца. Застаюцца толькі ўдзельнікі частушак).
Гаспадыня: А мы нешта зусім на прыпеўкі забыліся. 
(Дзеці па чарзе спяваюць прыпеўкі).
Гой, ладачкі-ладкі,
Надышлі Калядкі!
Надышлі Калядкі!
Напяклі аладкі.
Мы надралі таркаю 
Дранікі духмяныя.
Хочаш, еш са скваркаю,

Хочаш – са смятанаю.

Вось вам, калі ласка,
З жэрдачкі каўбаска!
Вось кавалак пірага,
Каб не брала вас туга.

Гой, ладачкі-ладкі,
Святкуем Калядкі!

Гэй, добрыя людзі!
Глядзіце, што будзе.
 На Калядках заспяваем,
Дарагія дзевачкі!
Гарманіст у нас прыгожы,
Грае нам прыпевачкі.

Ці я ў мамкі не дачка,
Ці я не дачушка,
Хоць малая я расточкам,
Але ж весялушка.

А ў кругу не размінуцца,
Танец каруселіцца.
I прыпеўкі не здаюцца,
Самасеем сеюцца.

На гары стаіць бяроза,
Дробны ліст угору ўе.
Што за жонка ў Лявона,
Разгуляцца не дае.

Мы прыпевачкі-смяшынкі
Праспяваем весела.
I прытопнем, калі трэба,
Усміхнецца нават неба.

Ой, бяда, бяда, бяда,
Хлопцаў з'ела машкара,
Толькі тыя засталіся,
Што парфумай паліліся.

Пагарэлі хамуты,
Хай гараць і лямцы,
Як такі з цябе танцор,
Лепш сядзець на лаўцы.

На стале стаіць талерка,                            
А ў талерцы – ножыкі.                             
Нашы хлопцы задаюцца,
Як у полі  вожыкі.                                    
        Беларуская старонка

        Славіцца абрусамі,
        Салам, бульбай, пачастункам

        Ды хлапцамі русымі.  

Мы прыпеўкі вам спявалі, 
А вы нас паслухалі. 
Ну, а зараз вас папросім, 
Каб вы нам пахлопалі.

Гаспадар:           
Ой, дзяўчаткі мае, сыраежачкі, 

Пасаліў бы я вас – няма дзежачкі.
(Раптам чуецца стук у дзверы. Уваходзяць цыган з цыганкай. Цыган вядзе мядзведзя).
Цыган:     
Добры вечар, гаспадару!
Вынесь ты нам каўбас пару.
Пахадзі каля печкі,

Пашукай перапечкі. 

Гаспадар: А чым ты нас, цыган, парадуеш? 

Цыган:     
Я цыган багаты,
У мяне ў адным кармане
Вош на аркане, а ў другім –

Блыха на ланцугу. 

Гаспадар: Ну,  гэта нецікава.

Цыган: Таксама ў мяне мядзведзь ёсць. 
Мой мядзведзь калматы, 
злавіў яго дзед барадаты, 
ён мёд хацеў увесь злізаць, 
ну як яго тут не спаймаць. 
Зараз ён пацешыць вас, 
паслухмяны ён у нас.

  (Цыган з мядзведзем выходзяць на сярэдзіну сцэны).

Цыган: Кланяюся нізка ўсім, і Мішка таксама кланяецца. (Мядзведзь ківае галавою.) А ну, Міша, пакажы нам, як бабы хлеб месяць! Як дзяўчаты перад люстэркам упрыгожваюцца? Як мужык Янка з кірмашу дамоў вяртаецца? (Мядзведзь паказвае.) А цяпер, Міша, паскачы.

        (Мядзведзь танцуе пад "Танец мядзведзя").

Гаспадыня: Ну, а ты чым нас парадуеш, цыганка?

Цыганка: Я добра спяваю, танцую, гадаю.

Гаспадыня: Ну, здзівіла. У нас сваіх спевакоў і танцораў хапае. А вось пагадаць... Пагадай майму Лявону.

Цыганка: Залаты мой, дай я табе пагадаю. Што было, што ёсць, а што яшчэ будзе. Хадзі, даражэнькі, да мяне, каб гаспадыня твая не чула. Дай мне сваю далонь. 0...0... Усё бачу, зараз табе раскажу. Пакладзі сюды грошы, пазнаеш усю праўду, мой харошы. (Гаспадар дае грошы.) Бачу, бачу... Будзеш ты, Лявон, вельмі багатым, будзе ў цябе шмат золата.

Гаспадар: Навошта мне тваё золата, калі ў мяне даляры ёсць.

Цыганка: Аяку цябе даляры ёсць, дык ідзі ты за мяне. У мяне чорна каса, ну чым я не краса?

          (Гаспадар стаіць нерухома, нібы зачараваны).

Гаспадыня: Лявон, чаго стаіш, як укапаны? Частуй гасцей. А мы, дзяўчаткі, зараз давайце самі пагадаем, на Каляды ўсе гадаюць. 

        (Гадаюць на люстэрка, на паперу, на салому. )
Гаспадар: А я вось што скажу! 
Хто на Калядкі адгадае загадкі, 
Таму маладзіца дасць каўбасіцы.

Гаспадыня: 

Мы  загадак многа знаем, зараз вам іх загадаем.
Хто ўважлівы бывае, хай іх хутка разгадае.

(Гаспадар з гаспадыняй па чарзе загадваюць загадкі, якія дастаюць з плеценай карзінкі ці саламянай шкатулачкі. Таму, хто першы адгадае загадку, яны даюць цукерку.)
1. Без голасу вые, а без рук абрусы сцеле. (Мяцеліца.)
2. Сярод двара стаіць гара.

Спераду вілы, ззаду мятла. (Карова.)
3.Тапілі яго, сушылі,
Дубасілі ды рвалі,
Круцілі ды ткалі.
Ды на стол паслалі. (Лён.)

4. Ляцяць птушкі без крыл, а садзяцца без ног. (Сняжынкі.)

5.  Чым больш я кручуся, тым больш таўсцею (Клубок нітак.)
     6. Новая пасудзіна, а ўся ў дзірках. (Рэшата.)
     7. Чорны конь лезе ў агонь. (Качарга.)
     8. Цягнецца нітка, а на клубок не заматаць. (Дарога.)
     9. Жывуць браты, за гарбом крутым,
         Разам смяюцца і плачуць
        Адзін аднаго не бачаць. (Вочы.)
    10. Без рук, без ног, а па падлозе скача. (Венік.)
Гаспадыня: Вельмі добра справіліся з загадкамі. Але  нешта госцікі засядзеліся.  Можа, заспяваем ды паскачам?
1 вучань:

Сеў у полі на каменьчыку,
Узяў дудку на раменьчыку.
Ду-ду-ду — дуда гудзе.
Полем водгалас ідзе.

(Інсцэніроўка песні «Дударыкі»).

Гаспадар: 
Праца гатова, пацеха — для смеха,
Праз пень-калоду часному народу
Грыва ды рагі, аб’яўляю вясёлыя бягі!


(Конкурс «Хто хутчэй скруціць клубочак?». Пад вясёлую музыку дзеці ўдзельнічаюць у спаборніцтве: перамотваюць ніткі з аднаго клубка ў другі.)
Гаспадыня: Ну,  калі  так, то мы зараз з вамі таксама пагуляем у гульню, якая

Называецца “Блін гарыць”.
         (Гульня “Блін гарыць”. З грамады ігракоў выбіраюць аднаго лаўцом. Усе астатнія становяцца адзін каля аднаго даволі шчыльна. Вакол гэтай групкі лавец абводзіць  на зямлі круг. Стшы спіною да круга, ён крычыць: “Блін гарыць!” Усе выбягаюць з круга і стараюцца забегчы зноў у круг, каб не папасціся лаўцу. Каго лавец зловіць, той выходзіць з круга, а лавец ідзе ў круг.)
    (Гульня “Кароль”. “Кароль” сядзіць на лавачцы. Дзеці тайна ад яго дамаўляюцца, што будуць рабіць (напрыклад, мясіць цеста, есці рыбу, пісаць і г.д.). Затым падыходзяць да “караля”:

-Добры дзень, дзядуля кароль!

-Добры дзень, дзеці. Дзе вы былі?

- На панскім двары.

- А што вы там рабілі?

- Мы не скажам, а пакажам!

Пасля гэтага дзеці імітуюць тую работу, пра якую яны дамаўляліся, а “кароль” услых угадвае. Як толькі адгадае, даганяе дзяцей. Той каго “кароль”зловіць, становіцца новым “каралём”, і гульня працягваецца. )

Гаспадар: Нашы  госці вельмі спрытныя, а якія яны кемлівыя і разумныя, мы зараз даведаемся. 

(Дзецям  трэба дапоўніць і растлумачыць прыказкі.)

Прыказкі:

1. Дзе  ёсць ахвота, там ёсць і работа.
2. Узяўся за гуж – не кажы,  што не дуж.
3. Хто спяшыць, той людзей смяшыць.
4. Якая справа – такая і слава.
5. Не так лёгка зрабіць, як  сказаць.
6. Хочаш есці калачы – не  сядзі напячы.
7. Сёння зробіш  - заўтра як знойдзеш.
8. Гультай за дзела – мазоль за цела.
9. Чалавек без працы,  што птушка без  крылаў.
10. Не  адкладвай на заўтра тое,  што паспееш  зрабіць сёння.

  (Конкурс “Родны кут”.  Два вучні становяцца побач на адну лінію, па чарзе называюць прымаўкі і прыказкі аб Радзіме і робяць крок наперад. Выйграе той,  хто зробіць больш крокаў, а значыць, успомніць больш прымавак і прыказак.)

Няма смачнейшай вадзіцы, як з роднай крыніцы.
Свая хатка — як родная матка.
У гасцях добра, а дома лепш.
Чалавек без Радзімы, што салавей без песні. 
Няма лепшай хаткі, як у роднай маткі.
Для ўсякай птушкі свае гняздо мілае.
Усякі кулік сваё балота хваліць.
 Гаспадыня: Засядзеліся госці  нашы, няхай цяпер для нас паскачуць.

( Гучыць беларуская полька «Янка». Дзеці танцуюць.)
Гаспадар: 

Добра вы спявалі, добра і плясалі
Вось за тэта ў пячы напяклі мы вам бліны.
Свежыя, гарачыя ды к таму ж і смачныя.
1калядоўшчык: Засядзеліся мы ў вас, дарагія гаспадары. Ужо нават і пеўні заспявалі на плоце, пара па хатах.
2 калядоўшчык: І праўда, засядзеліся мы не на жарт.

Гаспадыня: Дык мо паспявалі б што напаследак?

3 калядоўшчык: Ды хопіць ужо, гаспадынька. Дзякуем за ўсё: і за вяселле, і за пачастункі.

4 калядоўшчык: Жадаем мы вам, каб у вас, як і ў нас усё было ў місцы і ў калысцы.

1 вучань: Каб вашы дзяды не мелі бяды!

2 вучань: Каб вашы ўнукі не зналі мукі.

3 вучань:

Добра разам мы гулялі,
Песні пелі і скакалі. 
Але час і гонар знаць,
Трэба ўсім адпачываць.
1калядоўшчык:

Гаспадар, будзь здароў, 
Як рыжык бароў, 
Жыві ў раскошы, 
Май торбу грошай.
2 калядоўшчык:
Збожжа поўны клеці, 
Павагу на свеце, 
I ўсяго даволі, 
А бяды ніколі. 
3 калядоўшчык:

Здаровы бывайце 
Ды праз год нас чакайце. 

Шчасця ды долі, 

А гора ніколі! 

4 калядоўшчык:

Каб доўгія гады жылі, 
каб здаровы былі 
і пра нас не забываліся.

6 вучань: 
Каб вяліся свінні і авечкі, 
і вы жылі, як чалавечкі.

7 вучань: 
Каб ніколі ў вас рукавок 
не быў за ручнічок.

8 вучань: 
Каб да лета дачакаліся, 
а зімою з Калядою сустракаліся.

9 вучань: 
Моцна кахайце, на гэтым бывайце. 
Гаспадар: І вам таксама жадаем
Чыстага неба,

Духмянага хлеба,

Празрыстай вады

І ніякай бяды! 
Гаспадыня: 
Каб з дарогі не збіліся,

Каб цэлы век весяліліся,

Каб доўгія гады жылі,

Каб здаровыя былі.

               (Усе выконваюць песню "Бывайце здаровы").

Песня "Бывайце здаровы"
Бывайце здаровы,
Жывіце багата,
А мы ўжо  паедзем 
Дадому - дахаты.
У зялёнай дуброве
Мы начаваць будзем
І вашае ласкі 
Вавек не забудзем.
У вашым калгасе
Шырокае поле,
Няхай жа на шчасце
Цвіце ваша доля.
На  рэчках на вашых
Бурлілі каб воды,
Каб плавалі з крыкам 

Гусей карагоды.
Каб жыта ў полі

Трубою вілося,
Каб сала ў  хаце
Кубламі вялося.
Штодзень у капусце

Каб плавала шкварка,
Да  шкваркі часінай
Вялася б і чарка.
Яшчэ вам жадаем
Прыбытку ў хаце

Ні мала,  ні многа-
Штогод па дзіцяці.
Не будзем у крыўдзе

Яшчэ і на тое,
Калі пашанцуе-
На год і па двое.
Дарогу ж мы знаем
Да вас, ягамосці
І ездзіць мы будзем
Да вас часта ў госці.
Эй, хто  на адведы,
Эй,  хто на  радзіны–
Вазіць караваі

Падзве паўасьміны.
Бывайце здаровы,
Жывіце багата,
А мы ўжо  паедзем 
Дадому - дахаты.
У зялёнай дуброве
Мы начаваць будзем
І вашае ласкі 
Вавек не забудзем.

